
ఒక డాక్టరుకీ, ఒక ప్లీడరుకీ చాలా చనువు అవడంచేత ఒకరి నొకరు వేళాకోళం చేసుకోవడమూ మాడ్చుగుంటూ ఉండడమూ మామూలై, ఆ డాక్టరు కోర్టులో బోనులో నిలబడి సాక్ష్యం ఇవ్వవలసి రావడమూ ఆ లాయరే అతణ్ణి 'క్రాసు' చేస్తూండడమూకూడా జరుగుతూ రాగా,

ప్లీ - (బోనులోనుంచుని సాక్ష్యం ఇస్తున్న డాక్టరుతో) డాక్టర్లు ప్రమాదాలు చేస్తూంటారు కాదూ? 

డా - చిత్తం. ప్లీడర్లు ప్రమాదాలు చేస్తున్నట్టే.

ప్లీ - అడిగినదానికి మాత్రమే సమాధానం చెప్పండి. అధికం వద్దు.  

డా - చిత్తం.

ప్లీ - డాక్టర్ల ప్రమాదాలు భూమిలో పాతేస్తారు కాదూ? 

డా - చిత్తం.

ప్లీ - ఏమాత్రంలోతున పాతేస్తారూ? 

డా - ఎంతెత్తున ప్లీడర్ల ప్రమాదాలు గాలిలో వేళ్ళాడదీస్తారో, అంతే లోతున!

తెలుగుశాస్త్రి - 'అతిశయోక్తి' అంతే ఏమిటి? రామ్రావ్. 

రా - గ్రాండ్ గ్రాండ్గా డాబడం. 

తె - నీకు ఇంగ్లీషుముక్కలు కేవలం పటిగిబెల్లపుముక్కలు. 

అడ్డమైనప్పుడూ అవి కటుకూకటుకూ నముల్తావు. ఉదాహరించు. 

రా - కొందరు రాసిరాసి 'ఇల్లరాయడం అతిశయోక్తి కానేరదు' అంటూంటారు. అవన్నీ ఉదాహరణలేనండి, అతిశయోక్తికి. 

శా - వినండి, కడం అబ్బాయిలు. ఇతనిమాటలే సరియైన అతిశయోక్తులు.

అవ్వగారి హోటలులో రాత్రి భోజనసమయాన్ని వడ్డన అయినతర్వాత భోక్తలలో దిట్ట అని పేరుపొందిన, 

భీమయ్య - అవ్వా, అభీరించు పరిషంచేస్తాం. 

అ - రాత్రిళ్ళు అభిఘారణ అవసరం లేదు, నాయనా, పరిషేచన కానీండి. 

అనగా, వాళ్ళపరిషించి కూర కలుపుకోగానే, అవ్వవచ్చి అతి జాగ్రతగా నెయ్యిరాల్చగా, భీమయ్యకి అవ్వని చంపేద్దాం అనేటంత కోపంవచ్చినా, చేసేదిలేక, పక్కవాడికి సంజ్ఞచేసి తల వెంట్రుక ఓటితెంపి విస్తట్లో పారెయ్యగా, సంజ్ఞ అర్ధమై, 

పక్కవాడు - అయ్యెయ్యో! తలవెంట్రుక వచ్చింది. అవ్వా! ఒక్కమాటు అభీరించు. అన్నమీదట, అవ్వవిసుక్కుంటూ ఒట్టి పొడిగరిటే పట్టు గొచ్చి విస్తట్లో ఇట్టీఅని చక్కాపోగా, మళ్ళీ పచ్చడి కలుపుగునేటప్పుడు నెయ్యి తప్పదుగనక పట్టుగొచ్చి అవ్వ వెయ్యబోతూండగా. 

భీ - అబ్బబ్బ - తేలు, తేలు! 

అని, తనకుడి అరచేతికేసి చూడడం అభినయించిన పిదప, అవ్వ, దీపంవత్తి ఎగసందోసి భీమయ్యచేతికి దగ్గిరిగా పెట్టి, 


అ - అబ్బే! భయపడకునాయనా! చేతిలో తేలూలేదు, జెర్రిలేదు. ఏమీలేందే!

భమిడిపాటి కామేశ్వరరావు రచనలు - 1

		 ఈ పేజీలో చివరి మార్పు 24 జూన్ 2020న 02:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

